Непэ сипсалъэ къезгъажьэмэ сш1оигъу  Нэхэе Реслъанэ иусэк1э «Синыдэлъфыбз»
Сыбзэ тыгъэу сэ къысфепсы,
Чэщи мафи сегъэфабэ, 
Сыбзэ сэрык1э шъоупсы.
Адыгабзэр сэгъэлъап1э.
П1э къысэт моу, адыгабзэр
Сиорэдэу, сыгоу, Сыпсэр.
Уигущы1и зэблэсэщ.
Уипшэсэжъи семызэщ.
Ныдэлъфыбзэр лъэпкъыр зэрэщы1эм инэшан, ц1ыфым иакъыл къэущынымк1э мэхьанэшхо ащ и1. Сабыим ыбзэк1э ш1эныгъэ ыгъотыным  жэры1о народнэ творчествэм пшъэрылъышхо щызэрехьэ.Жэры1о творчествэм ипроизведениехэр осэшхо зи1э духовнэ к1энэу тапэк1э щы1агъэхэм къытфыщанагъэх.  Лъэхъан гъэнэфагъэхэм дунэе еплъык1эу ц1ыфхэм я1агъэр, ягумэк1-ягук1эягъэхэр, ягугъэ-гупшысэхэр зыфэдэхэр, къадэхъумэ аш1оигъоу зык1энэц1ыщтыгъэхэр, зыфэбанэщтыгъэхэр 1оры1уатэхэм ижанрэ зэфэшъхьафыхэм зэхыуагъаш1э.
Ащк1э 1оры1уатэхэр ш1эныгъэ къэк1оп1э гъэнэфагъэу щыт. Арышъ  1оры1уатэхэм язэгъэш1эн, ахэмэ апкъырылъ духовнэ к1уач1эр къэхъурэ ныбжьык1эхэм янравственнэ п1уныгъэ хэгъэлэжьэгъэныр мэхьэнэшхо зи1э 1офыгъу.
Сэ   зигугъу къэсш1ымэ сш1оигъор  адыгэ 1оры1уатэхэм язэгъэш1энк1э к1элэегъаджэм пшъэрылъэу  и1эхэр,  1. Идейнэ-нравственнэ зэхэш1ык1 тэрэзк1э к1элэеджак1охэр у1эшыгънхэр; 2. Художественнэ зэхэш1ык1 икъу я1эу, гулъытэ-гупшысэ тэрэзхэр аш1ышъухэу егъэсэгъэнхэм; 3. Ш1эныгъэу агъотыхэрэр, гурышэ- гупшысэхэр литературм ык1уач1э литературэ урокхэм икъу фэдизэу щагъэфедэгъэныр. Я 5-рэ классым щегъэжьагъэу я 9-рэ классым нэс сыхьат гъэнэфагъэхэр а темэм къыретых. Я 9-рэ классым  литературэ урокым апэрэ темэу къытырэр «Жанрэ зэфэшъхьафэу Адыгэ фольклорым и1эр».  Мыщ сыхьати 4 къыреты. Сыхьатипл1ым къык1оц1 1оры1уатэмэ яжанрэхэр зэк1э  къебгъэубытын фае.Урокыр к1элэеджак1ом ыгу риубытэным пае ш1огъэш1эгъонэу, ыгу нэсэу зэхиш1эу  урокыр гъэпсыгъэн фае.
  1оры1уатэмэ ащыщэу адыгэ орэдэу щы1эр ямэхьанэк1и яхудожественнэ гъэпсык1эк1и зэтефыгъэх Народым иорэдмэ алъапсэ шъыпкъэу щытыр шъыпкъагъэрэ гухэлъ нэфырэ зэрахэлъыр ары. Къагъэлъагъорэ зэхэш1ык1ыныгъэр куоу, к1уач1э и1эу, шъыпкъэхэу зэрэщытым къыхэк1ык1э народым иорэдхэм гуфэбэныгъэ ин ахэлъ.. Илъэсишъэ заулэк1э узэк1э1эбэжьымэ аусыгъэ орэдхэр тэ тимафэхэм къанэсыжьыгъэх, джы орэдык1эу аусыхэрэмк1э ащ яш1уагъэ къэк1о.
Класс бэнэным  народым иорэды1охэр хэлажьэщтыгъэх. «Пщы-оркъ зау» иорэдэу Цыгъо ыусыгъэм гъэпщыл1ак1охэм янэпэнчъагъи, яжъалымагъи къащегъэлъагъо, ащ дык1ыгъоу якъэрэбгъэгъэ зек1уак1эхэри къе1ох. Ащ фэдэ щысэхэр бэу къэбгъэлъэгъон плъэк1ыщт. Ахэм къаушыхьаты 1оры1уатэхэр 1эшэ чанэу лэжьак1охэм зэра1эк1элъыгъэр. Орэдхэм яхьыл1эгъэ  гущы1эжъэу щы1эхэр:
Мыжъо сыныр мэк1одыжьы,  мык1одыжьырэр орэд.
Орэдым гъогу к1эк1ы еш1ы
Орэдыр чыжьэ 1ук1мэ зэхъок1ы.
Орэдыр 1аш.
1оры1уатэр хэбзэжъ.
Чылэм анахьыжъэу дэсмэ ащыщ К1эрэщэ Хъаные  ащ орэдыжъхэр къы1оныр джы къызнэсыгъэми ик1ас ,шык1эпщынэр къыдеозэ  едэ1унхэр щысэгъэфедэ адыгэбзэ урокым .
1оры1уатэхэм ижанрэхэм ащыщэу орэдыжъхэр зэдгъаш1э зыхъук1э  тичылэ орэды1охэр, пщынаохэр, шык1эпщынаохэр къесэгъэблагъэх. Ахэр тиныбжьык1э орэды1охэу Блэгъожъ Фатим, Ещук Динар. Мыхэм орэдык1эхэри орэдыжъхэри къытфа1ох. Пщынэо ныбжьык1эу Яхъул1э Мыхьамэт.  Пчыхьэ зэхахьэхэр, адыгэ джэгухэр зэхатщэ зыхъук1э мыхэм ягуапэу  ащ къыхэлажьэхэрэмэ  ащыщых. 
Анахь шык1эпщынэо 1азэу тихэку исыгъэмэ ащыщыгъ  К1ык1 Аслъанбэч. Непэрэ мафэхэр зыпштэк1э  тиныбжьык1эхэм ащыщэу а сэнэхьат гъэш1эгъоныр къыз1эк1эзыгъэхьагъэр  К1ык1 Хьазрэт  ар   тиеджап1э бэрэ къетэгъэблагъэ.  Шык1эпщынэм зэреорэм нэмык1эу ар джыри  ыш1ын ылъэк1ынэу зэригъэш1агъэ, ащ иш1ын 1офэу пылъыр , шык1эпщынэм фэшъхьафэу   пхъэм хиш1ык1ырэ пкъыгъо  зэфэшъхьафхэм  явыстовкэхэр тиеджап1э щызэхэтэщэх. К1элэеджак1охэм зэхахырэм фэшъхьафэу  ахэр алъэгъун   алъэк1ы ык1и ащ  иш1уагъэ къак1о а темэр икъу фэдизэу агурыгъэ1огъэнымк1э.
 Ижърэ лъэхъаным адыгэ бзылъфыгъэм зы чэщк1э хъулъфыгъэм  шъуашэ фиш1ымэ ыгъэшэсэу щытыгъ. Джы къызнэсыгъэми тиадыгэ бзылъфыгъэхэм а1апэк1э аш1ырэр тикъэралыгъо ык1и 1эк1ыб къэралхэм ащызэлъаш1эх:
Бзылъфыгъэ ц1эры1оу тичылэ дэсхэм ащыщых: Сихьаджэкъо Хъурай –п1уаблэу ыш1ыгъэхэмэ ащыщхэр музейхэм ач1элъых, унагъомэ джы къызнэсыгъэм арылъых. 
[bookmark: _GoBack]Удык1эко Гощэунай –врач 1азэу, Афганистан  нэс зиш1уагъэрэ  зищытхъурэ, нэсыгъэмэ ащыщ .
Тичылэ дэс бзылъфыгъэхэм ясурэтхэр ягъэхъагъэхэр игъусэу презентацие къэсэш1ы.
Мультфильмэ ц1ык1ухэм тяплъы «Саусэрыкъорэ Иныжъымрэ», « Нартхэр», фильмэу  «Гугъэм имэзах». Мыхэм адыгэ гущы1эжъэу къыхэфагъэхэр зыщызэхэтфырэ стол хъураер ретэгъэк1ок1ы.Мы темэм игъэпытэжьынк1э сэгъэфедэ     «Тичылэ икъэбар 1уатэхэр» сочинение къатхыжьы.
Ш1эныгъэм еджэныгъэ-гъэсэныгъэм тиадыгэ ц1ыфлъэпкъ к1эхъопсызэ къыхьыгъ. Ык1и а насыпыр сыдигъоми къызэранэсыщтым  игушыутэ адыгэхэр хэтыгъэх. А насыпыр я1эрылъхьэ хъугъэ, ау гущы1эжъэу а1ощтыгъэхэр охътабэ къызэпачыгъ нахь мыш1эми джы къызнэсыгъэми тищы1ак1э жъы щыхъухэрэп: Ащ фэд литературэм иурокэу К1эрэщэ Т. Ироманэу «Насыпым игъогу» зэдгъаш1э зыхъук1э  гущы1эжъэу тхак1ом щигъэфедагъэхэм язэхэфын стол хъураем щыретэгъэк1ок1ы
Зэдэлажьэ- лэжьыгъэ гъэбагъу
Сэмэркъэу дахэр жъамэм фэд…..
 Мы гущы1эжъхэр зэхьыл1агъэр мэхьэнэ купк1эу к1оц1ылъыр къызэхафын алъэк1ыныр ары пшъэрылъэу зыфэдгъэуцурэр, ащ игъэпытэжьыгъэнк1э карточкэхэр сэгъэфедэх:
1. 1оры1уатэм ижанрэмэ ащыщэу зэхьыл1агъэр къа1о.
1уры1упчъэхэр итхагъэх.
2. Гущы1эжъхэр зэхьыл1агъэмк1э куп купэу къэгощых.
-ныр;
-лэжьэныр;
-акъылыр;
-шъхьахыныгъэм.
      3.  Таурыхъыжъым ыц1э къэтх
              ………. Чэчан;
              ……….Шэбатныкъу.
3. Гущы1эжъыр къэухыжь.
Уижъ ы1орэр ш1э ……………….
Гупшыси псалъэ………………….
…………………………………..

1.Адыгэхэм  зэде1эжьыныр, зэгуры1оныр, зэдэштэныр джырэ тимафэхэм къанэсыжьыгъэу шэнэу ахэлъ . Мыщ ехьыл1эгъэ гущы1эжъэу пш1эхэрэр къэтхых
2.Ш1ум ш1ук1э пэгъок1хэу яягъэ зэрамыгъэк1ыжьэу, зиягъэ къэзгъэк1онэу фежьэхэрэм фамыгъэгъоу хэбзэ гъэуцугъэхэр я1. Ащ фэдэ хабзэу пш1эхэрэр къэтх.
3.Ным нахь лъап1э дунаим зэрэтемытыр, ныр щымы1эу зи зэрэщымы1эщтыр
1оры1уатэхэм исыд фэдэрэ жанрэ пштагъэми  советскэ литературэм укъыщык1эк1ыжьэу  анахь мэхьэнэ куу зи1эу хэтыр  ары.  
Мыхэм ащыщэу угу рихьырэ темэмк1э сочинение ц1ык1у  къэтх.
Гъэтхапэм имазэ адыгабзэм имесечник хэтэгъэунэфык1ы ащ щытэгъэмэфэк1ы бзылъфыгъэмэ ямафи.
  Мыщ дэжьым Сочинениехэр « Ным ышъо  шъоум фэд».
 Ежьхэм аусыгъэ усэхэм къяджэх, янэмэ ясурэтхэр къаш1ыныр,…………………………………………………………………………………………………………………………………………………………………………………………………………………………….. КВН зэнэкъокъук1э  «Хэбзэ дахэу тэ ти1эр джащ фэд»  зэфэхьысыжь тэш1ыжьы.
Ижъырэ зэманым къыщегъэжьагъэу адыгэхэм нахьыжъым лъытэныгъэ фаш1ыныр хэбзэ гъэнэфагъэу ахэлъ, ащ утетэу ук1омэ бэ гъэхъагъэу пш1ын плъэк1ыщтыр.   Ащ фэгъэхьыгъэ гущы1эжъэу адыгэхэм ахэлъхэм къаушыхьаты уинахьыжъ бгъэлъап1эмэ пшъхьэ уасэ зэрэфэпш1ыжьырэр:
Гупшыси псалъэ зыплъыхьи т1ыс.
Зинахьыжъ едэ1урэм и1оф мэк1уатэ.
Нахьыжъым лъытэныгъэу фыря1эр  щысык1эми къегъэлъагъо. Мыщ дэжьым ыпэ т1ысыщтыр амыш1эу зым адрэм фигъэк1уатэу мэхъу. Ау къахэк1ы намыс зимы1эхэри. Ащ фэдэхэм нахьыжъи нахьык1и ямы1эу мэт1ысы.Жант1ак1оу ущымыт, узэрэщыт укъалъэгъун.Мыщ дэжьым нахьыжъмэ е бысымым уздигъэт1ысрэм ут1ысмэ нахьыш1у.Ц1ыфым п1уныгъэ, гъэсэныгъэ ык1и шъхьэк1афэ зэрэхэлъым ишыхьат апшъэрэ ч1ып1эр зыгорэм  фэбгъэк1отэныр.  Романэу « Насыпым игъогу»  Жъымэ яхьыкум зыпштэк1э мыщ дэгъоу къыщегъэлъагъо Биболэт изек1уак1эк1э. Биболэты хьыкумым  Амдэхъанэ и1оф ы1он зэхъум къызэрэч1ахьэрэр, т1ысып1эу къыфагъэшъошагъэм ук1ытэ химылъагъоу, т1ысып1э лые щы1эу щытыныр лыягъэу зэрилъэгъурэм нахьыжъхэм  емык1оу къызэрэфалъэгъурэм иинсценировкэ урокым щысэгъэфедэ.  
Адыгэхэм хьак1эр зэряк1асэр ык1и зэрялъап1эр дэгъоу аш1э ык1и тхыгъэу щыт.  Уцугъо гъэнэфагъэхэр адыгэхэм яхьак1эк1э и1эх; жъи, к1и, баи, тхьамык1и, хъулъфыгъи, бзылъфыгъи, пыи, ныбджэгъуи ямылъытыгъэу зэк1эм хьак1эм фитыныгъэхэр егъэфедэ.
Хьак1эм насып къыдэк1о.
Адыгэм хьак1эр ик1ас.
 Хьак1эр пытап1э ис.
 Мылъкоу ык1и зэш1ок1эу и1эм емылъытыгъэу зэк1э адыгэхэм хьэк1эныр хабзэу ахэлъ ык1и зэк1эми зэрахьэ:
Бысымыр ахьи хьак1эр къэнагъ.
Адыгэхэм анахь тхьамык1эри бысым.
Ц1ыфым лъытэныгъэ къыхэзылъхьэу, зыгъэлъап1эу хэлъ шэнмэ ащыщхэр къыхэгъэщ таурыхъыжъэу Чэчаныкъо Чэчан  къыщыгъэлъэгъуагъэхэр. 
1.Уятэ-уянэ гъэжъы, уижъ ы1орэр гъаш1о.
2. Л1ыгъэр л1ыгъэш1ап1эм щаушэты.
3. Л1ыгъэш1ап1э л1ы ик1уадэрэп.
Мы гущы1эжъхэр тхыдэжъым хэт геройхэм ащыщэу зэпхьыл1эн  хъущтыр къашъу1о.
1оры1уатэхэм ащыщых пшысэхэр, 1уры1упчъэхэр, орэдхэр, къоджэхь-къоджэшхыхэр, таурыхъхэр, тхыдэжъхэр.  Бэ джыри мыхэм  къяп1ол1эн плъэк1ыщтыр. Мыхэр непэ джыри тищы1эныгъэ щагъэфедэх, ау ахэм ямэхьан  нахь куоу  к1элэеджак1охэм  къагурыгъэ1огъэн фае. Лъэпкъым хабзэу хэлъыр ахэм икъу фэдизэу аш1эным тигъэгумэк1ын ык1и тыпылъын фае. Мы гущы1эжъэу непэ зигугъ къэсш1ыгъэхр гущы1эжъ дахэх, тигущы1э щыдгъэфедэхэ хъумэ, ау ет1ани нахь дэхэжь зыгорэм ахэр ыгъэфедэн ылъэк1ынэу едгъаш1эмэ, гурыдгъа1омэ. 

 
